
	“БНМАУ Гэгээрлийн яамны хэвлэл” Улаанбаатар хотноо 1964 онд эрхлэн хэвлүүлсэн “ДЭЭЖИС ҮЛГЭРҮҮД” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГАРГҮЙ ХҮҮХЭН

	 

	Эрт урьд цагт нэгэн тээрэмч эр байжээ. Тэгээд хоосорч ядуурсаар эцэстээ гурилын ганц тээрэмтэй, алимын нэг модтой үлджээ. Нэг өдөр тээрэмч эр түлээ авчрахаар ойд очжээ. Гэтэл зүс үзээгүй сураг сонсоогүй нэгэн өвгөнтэй учирч гэнэ. Тэгээд:

	— Сүх барьж ойд тэнэх хугацаа чинь дууссан, харж хандаж байдаг ганц хайртай юмаа харам сэтгэлгүй надад баривал хайр шанд нь чамайг хагартал баярлуулна гэжээ.

	Өнөөх тээрэмч учрыг эргэцүүлсээр өвгөний хүссэн зүйлийг тааж бодсоор өнчин ганц алимынхаа мод гэж оноогоод өгөхөөр зөвшөөрөн амлажээ.

	Егөөтэй нь аргагүй тэр хүн инээснээ:

	— Гурван жилийн дараа ирж хүссэн юмаа авна гэдгийг ухаандаа тунгааж үзээрэй гэж хэлээд явлаа. Тээрэмчнийг тэндээс харихад энгүй их баяртайгаар эхнэр нь угтаж ирээд:

	Өвгөн минь, гэнэт авдар сав эд агуурсаар дүүрч, гэр орон өвч баян болчихлоо. Хэн хаанаас авчирсныг хэлж мэдэхгүй мэл гайхаж, цэл хөхөрлөө гэжээ.

	— За тэр чинь, ууланд надтай уулзсан учиртай нэгэн эрээс илгээсэн их хөрөнгө байгаа нь тэр харин түүнийхээ хариуд хайрлаж ханддаг ганцыг минь авна гэхэд нь харамлаад яах вэ гээд за гэчихлээ. Ахин дахин шалгаасан тэр нь алимын минь ганц мод байлгүй дээ.

	— Эш өвгөн минь, ингэж балрах гэж дээ. Тэр чинь нөгөө биелсэн чөтгөр гэдэг чинь байж. Ганц модоор тэр яах вэ, харин харж хандаж, санаж сарвайж явдаг ганц охиныг минь салгая гэж сэдэж шүү дээ.

	Үнэхээр тээрэмчний охин эрийн зүрхийг догдлуулж, амьтны хүслийг татах гуа үзэсгэлэнтэй, даруу төлөв бүсгүй байжээ. Гунигт автагдсан тэр гурав бурхандаа залбирч сэтгэлийн зовлонд автсаар нэг мэдсэн гурван жилийн нүүр үзэж чөтгөр охины нь авахаар иржээ.

	Яг ирэх өдөр хүүхэн нүүр гараа угаагаад эрээн шохойгоор тэг татан дунд нь орж суув.

	Чөтгөр охинд ойртож чадсангүй дээ бачимдаж өвгөн тээрэмчинд очоод:

	— Баширтай тэр охиндоо балга ус ч бүү ойртуул гэж зандарчээ.

	Чөтгөрийн хэлсэн үгийг зөрчих зориг өвгөнд байсангүй. Маргааш өглөө нь чөтгөрийг ирэхэд хүүхэн хайлан уйлсан нулимсаараа гар нүүрээ угаачхаад сууж байв. Чөтгөр түүнийг үзмэгц уур хилэн нь бадарч, уушги зүрх сагсайж аймхай өвгөнийг авчран:

	— Маргааш өглөө ирэхэд охиныхоо хоёр гарыг огтолж хаяад байж бай гэж омог бардан тушаажээ.

	— Төрсөн охиныхоо булбарай биеийг огтчин эвдэх сэтгэл өтөлсөн өвгөн надад үнэндээ төрөхгүй байна гэж өвгөн тээрэмчин учирлавч

	— Охиныхоо гарыг огтолж хаяагүй байдаг юм бол орог буурал толгойг чинь оронд нь авна даа би гэж омог галзуу чөтгөр унтууцан байж хэлэв.

	Эмээн сандарсан эцэг:

	— Охин минь ээ! Хоёр гарыг чинь огтолж авахгүй бол хорт чөтгөр аавыг чинь хөнөөх нь байна. Зүрх муу цөс нимгэн эцгээ энэрэн өршөөж барагдашгүй лайтай наддаа тус болооч гэж хошуу цорвойж, хөмсөг хөдөлгөж өгүүлэв.

	— Энэрэлт эцэг минь бодсон санасан болгоноо хий л дээ. Би таны ганц охин чинь шүү дээ гээд хоёр гараа сунгаж өгчээ.

	Гурав дахь удаагаа, чөтгөрийг ирэхэд хөөрхийлөлт тэр охины хоёр нүднээс мэлтэлзэж урссан нулимс тайранхай гарыг нь угааж дахин цэвэрлэсэн байв гэнэ. Үүнийг чөтгөр үзээд үнэндээ арга тасарч онцолсон охиноо орхиод ойдоо эргэхээр шийджээ. Чөтгөрийг явмагц:

	— Чинийхээ ач буянаар чинээлэг айл боллоо бид, одоогоос эхлээд охин чинийхээ тусыг хариулъя. Өнөөдрөөс эхлээд чамайгаа би газар тавилгүй гар дээрээ бөмбөрүүлэх болно гэж баяртайгаар өчив гэнэ.

	— Үгүй дээ аав минь. Өнчирсөн адил болсон би үнэндээ та нартай амьдарч тэвчихгүй. Зовлон жаргалыг минь хуваалцаж үгүй бийгээр туслах үнэн санаатай учрахыг өр сэтгэлээс хүснэ.

	Тэгээд огтлуулсан гараа нуруундаа уяулаад өглөө нар гармагц, өргөн замдаа оров гэнэ. Өдөржин яваад бөртийх ч бараа харсангүй, харанхуй бүрий болохын үед нэгэн баялаг цэцэрлэгт тулж очив. Жимстэй моддын мөчир жигтэй сайхан сагсайж сарны гэрэлд туяарах нь соньхон. Гэвч эргэн тойрон шуудуу татан ус урсгасан их цэцэрлэгт гаргүй хүүхэн яахан нэвтэрч чадах ажээ. Хэл дээрээ юм тавилгүй хэрэн хэсэж өдрийг барсныг өгүүлж хэлье гэвэл энэ цэцэрлэгт ороод шилмүүстэй жимсийг амтлан идэж, алжаал ядраагаа гаргах сан гэхээс арга барагдаж амь тэмцэнэ.

	Гэнэт цас шиг цагаан хувцастай лусын дагина шиг охин гарч ирээд урссан усыг боож урагшлах замыг хөтлөхөд гайхаш алдсан гаргүй хүүхэн гуа дагиныг дагаж хүссэн цэцэрлэгтээ орлоо. Өнөөх сайхан жимст модод өмнө нь сүглийж харагдана. Энэ бол эзэн хааны эрхэмлэн үздэг эгэл эмэгтэй байтугай эрхтэн дархтан ч хүрэх ёсгүй хүндэлж хориглосон ариун үйлтний алжааны газар байжээ. Хүндэт цэцэрлэгийн нууцыг хүүхэн хаанаас мэдэх билээ. Өлмий дээрээ өндийж зогсоод өнөөх жимсний доторх өнгөлөг сайхан жүрж жимсийг үнхэж хазаж өлссөнөө дарж, цангаагаа гаргав.

	Хааны цэцэрлэгч үүнийг харж байсан боловч хажууд нь яваа үзэсгэлэнт дагинаас сүрдэж халдаж ч очсонгүй, хашхирч ч зүрхэлсэнгүй. Гаргүй хүүхэн хазсан жүржээ амтлан идээд бие сэргэж, санаа гэгээрэхэд сайх болсон учрыг сая ухаарч зэргэлдээ төглийн дотор орж нуугдав гэнэ.

	Хаан маргааш нь их цэцэрлэгтээ эргэж эрдэнэт жимсээ тоолж үзээд нэг жүрж сох дутсаныг нэхэн сурвалжилж гарлаа. 

	Өнгөрсөн шөнө нэг бүсгүй ирж өндөр модонд байгаа өнгөлөг жүржийг өлмий дээрээ зогсож идээд нуугдаж одсон, цэцэрлэгч айж тэвдсэндээ амь тавьчхаагүй зэрэг тэр бүгдийг нэмэн өчжээ.

	— Ус яаж гарсан юм бол? Ургамал жүржээр ундалж хооллоод зорчин одсон зүг нь аль вэ?

	— Цасан цагаан хувцастай сайхан хүүхэн тодорч сайх хүүхнийг дагуулаад сайр болгосон замаар хөтөлж оруулж билээ. Бүсгүй түүний биеийг бүрэнхийн дунд харахад жүрж жимсийг амтлан зөвшиж аашилж байгаа нь бидний адил хүн биш бурхан дээдэс дүрээр бололтой. Үнэндээ айх гайхах зэрэгцэж үг хэлэх дуу гарсангүй, үргээж зайлуулах зориг хүрсэнгүй. Ганган тэр бүсгүй ганц жүржээр хооллоод нүд ирмэх хооронд алга болж билээ гэж цэцэрлэгч хүн үзсэндээ чимэг нэмж ярилаа.

	Хаан баахан бодлогошрон зогссоноо хэрэг явдал үнэхээр тийм бол хэтийн үйл сонин байна. Хоёр шөнийн манаанд гаръя гэж зарлиг буув.

	Харанхуй ч болж. Хаантан өөрөө хамба ламаа дагуулан ирж гурван зэрэг нүд цавчилгүй харж хурмастын дагинатай учран золгохыг хүлээн хүсэн байлаа.

	Шөнө хирд, шүлэг нойрны эхэнд зовлонт хүүхэн нуугдсан төглөөсөө гарч жүрж жимснээсээ зооглож гэнэ. Санваартан ариун хамба лам сайныг санаж саарыг мартаж босоод:

	— Бурхны элч үү? Буг чөтгөр үү? Жирийн нэг хүн үү та? Жиг ургасан сүнс үү та? Алин болох учраа ам нээж болно гэж учирлан өгүүлбэл:

	— Би бурхны элч ч биш, буг чөтгөр ч биш орчлонгийн зовлонд дайрагдаж ор ганц болсон жирийн нэгэн бүсгүй байна гэж гаргүй хүүхэн өчжээ.

	— Үнэндээ чи орчлонд хаягдсан бол өргөж тэтгэж би чамайг авъя гэж хаан зарлиг болгоод хөөрхий бүсгүйг хүндэт шилтгээндээ урив.

	Хаан хамт байх үедээ гаргүй хүүхнийг гайхаж үзэсгэлэнд биширч, төлөв даруу зан түвшин шударга шинжид нь талархаж мөнгөн гар хийлгээд мөнх амьдрах ханиа болгож гэнэ.

	Жил өнгөрч хаан дайнд мордох боллоо. Хайрладаг гуа хатнаа халамжит эхдээ үлдээж.

	Амаржих үед нь асарч анхаараарай, хэзээ нярайлах цагт нь хэл өгч элч довтолгоорой гэжээ.

	Түдэж удсангүй мөндөр шиг мөлчгөр цагаан хүү тэвэрч гэнэ. Эх нь энгүй баярт мэдээг хүүдээ хүргүүлэхээр хурдан элч гаргаж хугацаа хожимдуулалгүй довтолгов. Элч олон хоногийн явдалд бие алжааж бяцхан голын хөвөөнд буугаад бие морио амраах бага үдэлгээ хийхдээ аяны ядраанд цохигдон амсхийж зүүрмэглэж орхижээ.

	Гаргүй хүүхэнд өшөө өвөрлөсөн гайхал өнөөх чөтгөр эзгүй хээрийн газар элчтэй учирсандаа баярлаж санаснаа биелүүлэх сайхан завшаан болгож эхийн захиаг нь хулгайлж хатан чинь хүний хүү биш, нохойн гөлөг төрүүлэв гэж бичээд сэмхэн шургуулж орхилоо. Хаан захиаг уншаад гайхаш алдам мэдээнд дотор нь бачимдаж сэтгэл түгшивч «намайг очтол хүүхнийг чин сэтгэлээр асарч, үнэн энэрлээр тэтгэж бай» гэж бичээд хариу илгээв. Элч эргэх замдаа дассан сурсан заншлаар тал нутгийн бяцхан гол дээрээ ирж үдлэн амарч, хэвтэв гэнэ.

	Гайт чөтгөр дахин учирч сэрэмгүй элчээс захиаг хулгайлж «хатныг хүүтэй нь хамт устга» гэж бичээд эргүүлж атгуулж орхижээ.

	Хайрын сэтгэлт хатан ээж хачин үгтэй захиаг уншихдаа нүдэндээ итгэж эс ядав. Аргагүй үнэн байхаар нь ахин лавлаж захиа илгээж гэнэ.

	Явсан элчийг чөтгөр мэхэлсээр илгээсэн захидлыг тэр өөрчилсөөр эцсийн нэг захианд: «хатныг алсны тэмдэг болгож хэл нүд, хоёрыг хэрэг болгон хадгал!» гэж бичжээ.

	Хэнд ч гэм хийгээгүй ариун шударга охиныхоо цусыг урсгаж амийг бүрэлгэхээс сэтгэл урагдан, зүрх шимширсэн хатан гашуудал гунигт автан хайлан уйлан байж гүн шөнийн цагаар минжний хүрэн согоо авчруулж мэхийтэл татаж байгаад хэлийг нь огтолж, нүдийг нь ухаж нуугаад хөөрхий хүүхэнд хандан:

	Хааны зарлигийг биелүүлж, хатан чамайг хөнөөх өр зүрх өрлөг эхэд байхгүй. Хүүхэн минь чи хөмөө зүглэж, нүдээ харсан зүгтээ яв. Эргэж энд ирэх гэсний хэрэггүй гэж өгүүлэв.

	Зовлонд учрах хувьтай төрсөн хөөрхий гаргүй хүүхэн хүүгээ нуруундаа боолгож тунарсан их нулимсаараа сувдан хэлхээ асгаруулсаар балар их ойн зүг бараа чиггүй оджээ. Тэнд хүрч очоод хоёр өвдөг дээрээ сөхрөн сууж хурмаст тэнгэрт мөргөж гэнэ. Бурхан бодисад биеэрээ ирж ядарсан хүүхнийг тэтгэн авч дагуулан явсаар «энд амьтан бүхэн чөлөөтэй» гэсэн зарлал бүхий бяцхан байшинд аваачжээ. Очвол өнөөх цагаан хувцастай дагина хүүхэн тэр байшингийн өмнө нь гарч ирээд:

	— Эрхэм хатагтай морилон орогтун гэж үүдийг нээв. Үүргэвчээс хүүг нь авч өвөр дээр нь тавиад булбарай жаахан хүүг эхийн сүүгээр хооллосноо тавлаг зассан өрөөнд тухтай нойрсуулжээ.

	— Намайг хааны хатан гэдгийг наран гэрэлт бүсгүй та хаанаас олж мэдэв? гэж гаргүй хүүхэн асуувал:

	— Би чамайг хүүтэй чинь хамт хамгаалалдаа авч тэтгэхээр илгээгдсэн тэнгэр нарын зарц нь билээ гэж цасан цагаан дагина өгүүлэв.

	Долоон жил тэр байшинд аж төрж гэнэ. Нинжин сэтгэлтэй, үнэн буянтай тул тас цавчигдсан хоёр гар нь дахин ургаж гэнэ.

	Хаан дайнаас буцаж ирээд хатан хүү хоёроо үзье гэж хайрт эхдээ очив. Хатан ээж нь хүүгээ угтан зэмлэж:

	— Чи яасан хүний мөсгүй амьтан бэ? Хорвоод гэмгүй хоёр биеийг хөнөөж бүрэлгэе гэж сэтгэл чинь яаж тэвчээ вэ? Өгсөн зарлиг чинь биелэгдсэн, үлдсэн баримт нь энэ гээд согооныхоо хэл нүд хоёрыг шууд урд нь барьж мэгшин уйлж гэнэ.

	Эрэлхэг тэр хааны хурц хоёр нүднээс гашуудлын хар нулимс бөөн бөөнөөр эвхрэн унаж, хатан хүү хоёроо хайрлан өрөвдөж өндөр тэргүүнээ доош даржээ. Хатан ээж нь хүүгээ өрөвдөөд цайлган сэтгэлээ, барьж чадсангүй чин үнэнээ илчилж:

	— Тайвшир миний хүү! Хатан хүү хоёр чинь амьд. Гэмгүй хоёрыг тэвчиж бүрэлгэсэнгүй би. Гэрэлт ертөнцөд амьд яваг гэж өршөөгөөд ахин энд эргэхгүйн ам өчиг авч явуулсан. Гэмт захианы чинь хариу хэргийн баримт болгож согоо авчирч сохлоод хэлийг нь сугалж тавьсан минь энэ гэж хэлэв. Хаан баясал төрж, зориг шулуудан:

	— Хонгор хатан, хайрт хүүгээ олохоос нааш хэлэн дээрээ нойтон юм тавихгүй. Алтан дэлхийг хөвчин хэрж, улс гүрнээ нэвчин яваад энхрий тэднийгээ эргүүлж авчирна гэж андгайлаад морджээ. Тэр цагаас хойш долоон жил өнгөрлөө. Хаан газрын гав, уулын хүүш, хадны ангал, усны эргийг үлдээсэнгүй нэгжээд олсонгүй мухардаад «үнэн хайртай тэднээсээ үүрд хагацжээ» гэж боджээ. Долоон жил юм амссангүй. Гагцхүү хайр итгэл хоёроор хооллож ундалж явжээ.

	Эцсийн эцэст балар өтгөн ойд орж байшин байхыг харлаа. Дэргэд нь хүрээд очвол «энд амьтан бүхэн чөлөөтэй» гэж бичсэн байв. Гайхаж байтал, цасан цагаан дагина угтан тосож аваад:

	— Эрхэм хаантан энд орж саатан морилно уу? гэж урив.

	«Хатан, хүү хоёроо хайж, бүтэн долоон жил нарт ертөнцөөр тэнэлээ. Арга чирэг мухардаж амсхийхээр энд ирлээ гэж хаан өчив.

	Цасан цагаан дагина хоол хийж, ундаа бэлтгэж дайлсанд хаан уруул эс хүргэж, өчүүхэн зуур амсхийхийг учирлан гуйжээ. Тэгээд алчуураа нүүрэн дээрээ тавиад алжаалыг гаргаж амсхийн зүүрмэглэв.

	— Цасан цагаан хатан цаад өрөөндөө орж

	— Нөхөр чинь хүрээд ирлээ. Хүүгээ аваад угт! гэжээ.

	Хатан нөхрийнхөө унтаж байгаа тасалгаанд ортол хаалганы салхинд нүүрэн дээрээ тавьсан алчуур нь хийсэн унав гэнэ. Эх нь тэсэлгүй баяраар хүүдээ хандаж:

	— Горемыка «зовлон эдлэгч» хүү минь! Аавынхаа хийссэн алчуурыг авч ахин бүтээн тавь! гэлээ.

	Хүү алчуурыг авч нүүрэн дээр нь тавив. Аяндаа тэр нь гулган унаад байжээ. Хүү нь:

	— Хайрт ээж минь! Та намайг газар дэлхийд эцэггүй өнчин гэж ярьдаггүй бил үү? Эцэггүй мөртөө хэний алчуурыг өргөж хэний нүүрт тавих болж байна вэ би? Нөгөө тэнгэр хурмастын оронд байдаг эцэг маань яалаа. Энэ ертөнцийн эгэл жирийн ийм хүнийг эцгээ гэж үзэх юү болов. Энэ ямар ч байсан эцэг минь биш гэж цангинасан дуугаар өчлөө.

	Хөнгөн нойртоо хүүгийн хэлсэн бүгдийг сонссон хаан хэвтрээс өндийж:

	— Хаана байна вэ, тэр бүсгүй? гээд ухасхийв.

	— Би чиний эхнэр, энэ миний хүү Горемыка гэж хүүхэн намуу тайван хариулахад хаан түүнийг ажиж харж байснаа.

	—Миний хатан бол мөнгөн гартай байх сан гэв.

	— Буруу санаж, нүгэл хураагаагүйн ачид бурхны өршөөлөөр гар минь дахин ургасан гэж хатан нь түүнд өчив.

	Цасан цагаан дагина эргэлдэж байсан хаанд мөнгөн гарыг авчирч үзүүлэв. Хаан үнэмшиж хонгор хатан, хайрт хүүтэйгээ амар мэнд золгосондоо магнай хагартал баярлаж энэ ертөнцөд учирсан. Тэгэхлээр диваажингийн хүндэт харуулд хандаж

	— Баян эзнийг ороход уянгалсан хөгжмийн эгшиг өргөсөн дууны ая яагаад надад сонстох учиргүй билээ. Бохир ертөнцийн адил ариун диваажинд чинь бас алаг гэж үзэж ялгаварладаг хэрэг үү гэж асуув.

	Түүнд битгий атаарх. Хүн бүхнийг эдэлдэг жаргалыг чи энд адил амсах болно. Тэр баяны адил баяр цэнгэлийг чи энд үзнэ. Чам шиг ядуу доордос ард өдөр болгон ирдэг байхад түүн шиг баян хүн бүхэл зуун өнгөрөхөд ганцын төдий үзэгддэг юм. Учир нь чухам үүнд байгаа юм. Ухаандаа сайн тунгааж бод гэж ариун Петр хариулжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

